
KËRKIMI SHKENCOR

Debati për tiparet shtypëse të regjimit totalitar 
duket se është komponenti më i vështirë ndër 
problematikat e marrëdhënieve të shoqërisë 
shqiptare me të shkuarën komuniste.

Çështja
Debati për tiparet shtypëse të regjimit totalitar duket 

se është komponenti më i vështirë ndër problematikat 

e marrëdhënieve të shoqërisë shqiptare me të shkuarën 

komuniste. Shoqëria shqiptare tregon një lloj refuzimi 

për t’u përfshirë në debate mbi dhunën shumëplanëshe që 

ushtronte regjimi ndaj kundërshtarëve të tij politikë dhe 

familjeve të tyre, mbi sistemin e burgjeve dhe atë të internim/

dëbimeve, mbi vuajtjet e njerëzve në këto burgje e kampe dhe 

keqtrajtimet e shumta që ata vuajtën në to. Puna e detyruar e 

përdorur gjerësisht në sistemin e burgjeve, internimit/dëbimit 

gjatë regjimit komunist në Shqipëri mbeten fenomene ende të 

pandriçuara nga këndvështrimi historik dhe ai i të drejtave 

të njeriut.

Roli i AIDSSH-së
AIDSSH në përmbushje të misionit të tij, midis të tjerash, 

ka nisur punën e krijimit të një platforme gjithëpërfshirëse 

për kuptimin e së shkuarës komuniste në Shqipëri. Pjesë e 

kësaj platforme është të mbështesë institucionet akademike, 

studiuesit, shoqërinë civile dhe përfaqësuesit e medias për 

të konsultuar të dhënat e ish-Sigurimit të Shtetit, me qëllim 

promovimin e hulumtimeve shkencore mbi të kaluarën 

komuniste dhe edukimin qytetar të shoqërisë në përgjithësi.

Të bindur se vetëm duke iu qasur me guxim, objektivitet 

shkencor dhe empati të shkuarës, i shërbehet emancipimit të 

shoqërisë shqiptare, AIDSSH në bashkëpunim me Institutin 

e Historisë pranë Akademisë së Studimeve Albanologjike, 

Institutin për Studimin e Krimeve dhe Pasojave të Komunizmit 

dhe Institutin për Integrimin e ish-të Përndjekurve Politikë, 

në kuadër të projektit “Përkujtojmë për të shëruar dhe 

parandaluar”, me mbështetjen e Fondacionit Konrad-

Adenauer (KAS), Rrjetit Europian të Kujtesës 

dhe Solidaritetit (ENRS) dhe Muzeut Historik 

Kombëtar, organizoi konferencën e parë 

shkencore ndërkombëtare «Të mohuar 

nga regjimi”: burgjet, sistemi i internim-

dëbimeve dhe puna e detyruar në 

Shqipëri, 1945-1990, në datat 29-

31 tetor 2018.



PASQYRA E PJESËMARRËSVE  DHE E 
TEMAVE TË PREZANTUARA NË KONFERENCË
1. Akademik Prof. Dr. Beqir META, historian: Vështrim 
analitik mbi sistemin e burgjeve, internimeve dhe për-
dorimin e punës së detyruar gjatë regjimit komunist 
në Shqipëri. Punimi është një studim mbi mekanizmat 
e ushtrimit të dhunës gjatë regjimit komunist dhe jep 
një panoramë mbi sistemin e burgjeve, internimeve, tra-
jtimin e kundërshtarëve të regjimit brenda këtij sistemi, 
si dhe analizon arsyet e përdorimit të punës së detyruar 
në këto burgje dhe kampet e internimit.

2. Prof. asoc. Dr. Sabit SYLA, (Kosovë): Instalimi i 
pushtetit jugosllav më 1944/45 dhe shqiptarët e 
Kosovës. Trajtohet problemi sesi faktori jugosllav, 
nacionalist dhe komunist bashkohen në qëllimin 
për ta mbajtur Kosovën brenda Jugosllavisë. Urd-
hëresa e Shtabit Kryesor të Serbisë, 2 dhjetor 1944: 
Në Kosovë nisin masakra, ekzekutime, dhunime, 
burgosje individuale e kolektive; Organizohet qën-
dresa shqiptare: Brigada e Drenicës, me komandant 
Shaban Palluzhën, në dhjetor 1944, me afro 3000 
luftëtarë; Në janar-shkurt 1945, mobilizohen rreth 36 
mijë trupa kundër Drenicës: Brigada I Kosovë - Metohi, 
në krye Zufer Musiqi, Brigada e Bokelit apo ‘‘Bokelska’’, 
e 6-ta malazeze, Brigada e KNOJ-it, Brigada IV dhe V të 
Kosovës,  Brigadat serbe e maqedone, edhe Brigadat 
shqiptare; Me urdhër të Titos, 8 shkurt 1945, vendoset 
Administrim Ushtarak i Kosovës; Mbytet me gjak qën-
dresa e Drenicës; Pranverë e përgjakshme e 1945: push-
katohen  mijëra vetë; mbi 20 000 burgosen ose futen në 
kampe, mijëra familje izolohen; mijëra shpërngulen për 
në Turqi; mbi 6000 veta vriten jashtë kufijve të Kosovës; 
ndodh  një ndër tragjeditë më të mëdha -Tivari. 

3. Prof. Dr. Nevila NIKA, historiane: Trajtimi i shtetasve 
italianë mbas mbarimit të Luftës së II Botërore, dhjetor 
1944-1954 (rastet: mjeku kirurg Prof. Venanzzio Lozzi; 
gjeometri Paolo Saggiotti,  financieri Giuseppe Terru-
zzi; prifti Giacomo Gardin). Mbarimi i Luftës II Botërore 
shënon për shtetasit italianë të mbetur në Shqipëri nis-
jen e një periudhe disavjeçare përpjekjesh për riatdhes-
im e njëkohësisht, përndjekjesh (ekzekutime, burgime, 
vdekje në kampe e burgje, kampe pune të detyruar), 
apo zhdukje pa asnjë gjurmë nga ana e pushtetit të ri 
të vendosur në Shqipëri. Janë shfrytëzuar dokumentat 
autentike nga Arkivi Qendror i Shtetit, Arkivi i Ministrisë 
së Jashtme,  Arkivi i Ministrisë së Brendshme.  

4. Prof. Dr. Gjergj SINANI, filozof: Kujtesa dhe historia në 
diskursin post-totalitar. Punimi trajton çështje aktuale 
si përballja e shoqërisë shqiptare me qasjen ndaj së 
kaluarës komuniste totalitare; në ç’mënyrë drejtohemi 

tek e kaluara; vëmendja ndaj dëshmive të të mbijetu-
arve të terrorit komunist; raportet e reja ekzistenciale 
mes historisë dhe kujtesës; dallimi kujtesë-histori; 
krijimi i një shoqërie ku dinjiteti i personit të përbëjë 
parimin themelor të ndërtimit të institucioneve të reja 
demokratike dhe të shtetit të së drejtës; përse çdo his-
tori është një histori bashkëkohore- siç shprehej Kroçe. 
Orientimi nga një analizë shkencore e së kaluarës nevo-
jitet për rindërtimin shpirtëror të brezave të rinj dhe të 
atyre që kanë njohur vetëm një histori të manipuluar, 
atë zyrtare komuniste. 

5. Prof. dr. Hamit KABA: Komunizmi shqiptar- ngjashmëri 
dhe veçori me vendet e tjera komuniste të Europës Lindore 
e Qendrore (1944-1948). Analizohet sesi me asistencën e 
PKJ dhe të shtetit jugosllav, komunistët shqiptarë që gjatë 
Luftës, eliminuan kundërshtarët politikë dhe në  mung-
esë të partive të tjera politike, pra, edhe të pluralizmit, 
pas luftës, morën gjithë pushtetin politik në duart e tyre. 
Fshehja dhe manipulimi i këtij realiteti pas të ashtuquajtu-
rit Front Demokratik, duke e lënë gjoja PKSH në ilegalitet, 
instalimi i një modeli komunist, mungesa e marrëdhënieve 
diplomatike me SHBA dhe Britaninë e Madhe, lufta e kla-
save, rënduan gjendjen brenda dhe pozitën ndërkombëtare të 
Shqipërisë dhe i dhanë regjimit komunist shqiptar pamjen më 
të egër në raport me çdo vend tjetër të Europës Lindore.

6. M.Sc. Kejsi ZIU, LL.M. në Të Drejtë Europiane nga Uni-
versiteti Radboud në Holandë, pedagoge e jashtme në 
UT. Tema: Spiunë dhe sabotues. Martirizimi i inxhinierëve 
të Maliqit dhe përfshirja e misionit agjenturor amerikan 
gjatë regjimit komunist. Punimi trajton probleme si lufta 
e klasave dhe survejimi i vazhdueshëm, si instrumenta të 
fuqizimit dhe konsolidimit të pushtetit politik, goditja e 
konceptit juridik të pronës private; shtetëzimi i saj, nxitja e 

luftës së klasave; goditja e njerëzve të shkolluar në perën-
dim si “sabotatorë“, organizimin e gjyqeve të manipuluara 
nga pikëpamja juridike si dhe goditja e marrëdhënieve 
diplomatike me SHBA që e la Shqipërinë pa mbështetje 
ndërkombëtare. 

7. Erald KAPRI, master në Universitetin e Westminster-it 
në Londër, anëtar i Këshillit të Ankesave të AMA-s. Tema: 
Vështrim krahasimor: Rehabilitimi i viktimave të komu-
nizmit (rasti çek, gjerman, polak, estonez dhe rumun). Real-
izohet një qasje krahasimore e rehabilitimit të viktimave të 

diktaturës komuniste në vendet e Europës Lindore, kuadri 
ligjor që zbatohet, statusi i të rehabilituarve, programet 
dhe format e kompensimit,organizimi i viktimave në grupe 
interesi, përfitimet sociale si dhe mësimet e përfituara. Të 
dhënat i referohen Institutit Cevro në Çeki dhe disa studi-
meve të tjera. 

8. Roland QAFOKU, gazetar; Ka zhvilluar intervista 
me ish-funksionarë të lartë të regjimit komunist në 
Shqipëri, ish-të persekutuar, si dhe studiues e histori-
anë. Tema:Persekutorët përballë të persekutuarëve pas 
rrëzimit të komunizmit. Zbulimi i së vërtetës si ballafaqim i 
shumë burimeve vjen përmes intervistave të personazheve 
të diktaturës komuniste dhe të personave që u persekutu-
an prej tyre, me një  vështrim krahasues mbi ndjenjat e 
persekutorëve dhe të të persekutuarve si dhe qendrimet e 
tyre ndaj asaj që ka ndodhur në diktaturë.

9. Sonila BOÇI, Instituti i Historisë, ASA: Vizatimi i “fytyrës 
së armikut të popullit” gjatë viteve 1944-1949. Dhuna e 
ushtruar ndaj një kategorie të popullsisë nuk do të ishte 
e efektshme, nëse ajo nuk do të mbështetej, ose nuk 
do të kundërshtohej nga shumica, prandaj propaganda 

shtetërore shoqëronte çdo zbulim dhe dënim të të ash-
tuquajturve grupe armiqësore. Mekanizmat e dhunës dhe 
të propagandës që u përdorën nga organet shtetërore dhe 
partiake për të krijuar hendekun ndërmjet kundërshtarëve 
politikë realë, apo potencialë me pjesën tjetër të popull-
sisë u konsoliduan që në vitet e para të vendosjes së reg-
jimit. Duke qenë se legjitimiteti i pushtetit të komunistëve 
buronte nga rezistenca e tyre gjatë Luftës II Botërore, anal-
iza trajton tre kategori kundërshtarësh: të ashtuquajturit 
kolaboracionistë, antifashistët dhe njerëzit që gjatë luftës 
kishin qenë politikisht indiferentë. 

10. Prof. asoc. Dr.Gjon BERISHA: Persekutimi i klerit ka-
tolik nga Kosova që shërbeu në Shqipëri gjatë regjimit 
komunist. Përmes dokumenteve të Arkivit të AIDSSH 
që tashmë janë hapur për publikun sillen të dhëna të 
reja, të njohura pjesërisht apo të panjohura mbi arsyet, 
shkaqet dhe “arsyetimet” me të cilat regjimi komunist 
goditi duke pushkatuar, burgosur, internuar, mes 40 
martirëve të Kishës edhe 6 klerikë katolikë nga Kosova 
që shërbenin në Shqipëri si At Serafin Koda, Dom Anton 
Muzaj, Dom Shtjefën Kurti, etj.

11. Dr. Klejd KËLLIÇI, UTiranës: Gulagu Europian: Reg-
jimi i kampeve të punës dhe përqëndrimit në Shqipëri, 
Gjermani Lindore dhe Bullgari, 1946-1950. Evidento-
hen dhe krahasohen eksperienca gjermanolindore, 
bullgare dhe shqiptare. Sistemi i kampit u risoll në 
pasluftë në vendet komuniste, ku partitë komuniste, 
ndërtuan kampe përqëndrimi e pune si një praktikë 
normale të konsolidimit të pushtetit dhe të kon-
trollit të popullsisë. Ky proçes do të shihet përmes 
riprodhimit të modelit të ‘gulagut’ në kampet e 
përqëndrimit dhe punës në Gjermaninë Lindore, Bull-
gari dhe Shqipëri. 



12. Etleva DEMOLLARI, Drejtore Muzeu Kombëtar i Përg-
jimeve: “Shtëpia me Gjethe”. Tema: Muzeu Kombëtar i 
Përgjimeve “Shtëpia me Gjethe” në përballje me të kalu-
arën. Hidhet një vështrim në të kaluarën komuniste me 
dhunë fizike e sidomos psikologjike e në burgjet dhe kam-
pet e internimit dhe si pasqyrohet ajo në Muzeun Kombëtar 
të Përgjimeve: “Shtëpia me Gjethe” si një nga ish-institucio-
net kryesore të ushtrimit të kësaj dhune. 

13. Enriketa PANDELEMONI (Papa), U Tiranës: Rrëfimi i his-
torive jetësore dhe kujtesa mbi kampet e punës së detyruar 
dhe burgjet në Shqipërinë Komuniste. Kujtesa kulturore e 
shprehur në tekste, ceremoni, imazhe, arkitekturë, monu-
mente etj, ofron një narrativë publike të ngjarjeve historike. 
Rrëfimet jetësore të ish të burgosurve politikë analizohen 
për të rikonstruktuar të vërtetën e persekutimit komunist 
dhe një qasje të re drejt kujtesës historike.

14. Dr. Femi SUFAJ. Tema: Jeta në kampet e punës së de-
tyruar, në optikën e raporteve zyrtare. Bazuar në dokumen-
ta zyrtare të Degës së Kampeve dhe Burgjeve, të Prokuror-
isë së Përgjithshme prezantohet numri i të dënuarve, të 
internuarve dhe dëbuarve të aktivizuar në punë të detyruar 
dhe të përqëndruar në kampet e quajtura “vende edukimi 
nëpërmjet punës”; paraqiten të dhëna mbi të ardhurat e 
krijuara nga puna e detyruar në vite në kampe të ndryshme 
të punës; shkeljet e të drejtave, veprimet arbitrare dhe tor-
turat, shkeljet e procedurave ligjore gjatë dënimeve, mo-
himi i së drejtës së mbrojtjes dhe një proces i rregullt gjy-
qësor, internimet dhe dëbimet para vitit 1949, si vendime 
pa u bazuar në ligj.

15. Çelo HOXHA, Instituti për Studimin e Krimeve dhe Pa-
sojave të Komunizmit. Tema: Privimi i paligjshëm i lirisë 
personale të qytetarëve i kryer nga njerëz që përfaqëso-
nin institucionet shtetërore, në vitet 1944-54. Kumtesa 
trajton çështjen e internimeve dhe dënimeve në as-
pektin ligjor; veprimet krejtësisht abuzive të pushtetit 
komunist të pambështetura në asnjë lloj ligji; izolimin 
e familjeve të personave kundërshtarë të regjimit në 
kampe internimi nën mbikqyrjen e ushtrisë ose policisë; 
situatën e paligjshmërisë kur mijëra vetë u internuan 
dhe mbaruan internimin përpara sesa të dilte ligji për 
internimet. Autori shtron pyetjen si mund ta përkufizo-
jmë, në aspektin ligjor, zhvendosjen dhe izolimin e një 
mase të konsiderueshme qytetarësh, nga zyrtarët dhe 
institucionet e shtetit, ndërkohë që mungonin ligjet, për 
një veprimtari të tillë? 

16. Sara ÇAPALIKU: Interesi publik dhe hapja e dosjeve 
të ish-sigurimit të shtetit shqiptar. Proçesi i hapjes së 
dosjeve dhe zbatimi i ligjit të Lustracionit krahaso-
het me përvojën e implementimit të këtij ligji në Gjer-
maninë Lindore dhe Poloni.  Pyetjet kërkimore bazohen 
kryesisht në aspektin pragmatist dhe realist të hapjes 
së dosjeve, si dhe në atë të vlerave dhe moralit, parë 
edhe nga këndvështrimi i aktorëve ndërkombëtarë e i 
opinionit të shoqërisë civile. 

17. Leonora LAÇI, MA. Tema: Totalitarizmi shqiptar përmes 
disa shkrimtarëve. Studimi ka qëllim analizues tiparet 
e fenomenit totalitar dhe shfaqjet e tij në Shqipëri gjatë 
viteve 1945-1990 dhe si këto tipare u adaptuan në Shqipëri. 
Burim kryesor referencial janë shkrimtarë si: Atë Zef Pllu-
mi, Arshi Pipa, Sami Repishti, Visar Zhiti etj.

18. Blerina KËLLEZI (Senior Lecturer, Nottingham Trent Uni-
versity), Aurora Guxholli (Research assistant, Nottingham 
Trent University), Clifford Stevenson (Reader, Nottingham 
Trent University). Tema: Ndryshimet pas diktaturës nga kënd-
vështrimi i të prekurve. Punimi sjell një këndvështri psikologjik 
të pasojave të dhunës diktatoriale. Mungesa apo shkelja e të 
drejtave të njeriut gjatë dhe pas diktaturës apo konflikteve et-
nike ndikon negativisht në shëndetin mendor të të prekurve. 
Studimet mbi traumën shqyrtojnë rolin e ndryshimeve pas 
diktaturës apo konflikteve.  Studimi ve në dukje ndikimin nega-
tive që ushtron te të mbijetuarit mungesa e mjedisit shoqëror 
ku të shprehen për atë çfarë kanë përjetuar.

19. Edlira AGOLLI: Roli i Prezencës së OSBE-së në Shqipëri 
në formësimin e kujtesës kolektive dhe diskutimin e shkel-
jeve të të drejtave të njeriut gjatë periudhës komuniste në 
Shqipëri. Studimi flet për anketimin mbi perceptimin e së 
kaluarës komuniste në Shqipëri dhe mbi rëndësinë e ligjit 
për hapjen e dosjeve; koordinimin e një debati mbarëkom-
bëtar për periudhën komuniste në Shqipëri; bashkërendi-
min dhe bashkëpunimin e institucioneve dhe organizatave; 
ri-integrimin dhe rehabilitimin e viktimave të komunizmit; 
kontributin e OSBE-së për shtresën e viktimave të regjimit 
komunist.

20. Dr. Gjon BORIÇI, historian. Tema: Pohimi nga Byroja 
Politike e PPSH-së i dhunës ndaj të burgosurve dhe të in-
ternuarve nga organet e Sigurimit të Shtetit deri në vitin 
1953. Kumtesa përqendrohet në vitin 1953: Diskutimet e 
Byrosë Politike dhe të MP të Brendshme për “gabimet” e 
Sigurimit të Shtetit ndaj të burgosurve dhe internuarve, 
përgjegjësia e ministit të brendshëm, Mehmet Shehu dhe 
shpërblimi i tij duke e promovuar në detyrë. Dokumentat 
zyrtare pohojnë sjelljen e terroriste të shtetit kundrejt një 
pjese të madhe të popullit, të cilin e vrau, burgosi, , torturoi, 
dëboi, internoi pa asnjë ligj. 



21. AMY LORI: The problem of Hoxha: History, memory and 
the architecture of state terror. Problemi  Hoxha: Histo-
ria, Kujtesa dhe Arkitektura e Terrorit të Shtetit. 27 vjet 
pasi komunizmi përfundoi zyrtarisht, natyra kriminale e 
diktaturës komuniste ende nuk është pranuar zyrtarisht 
nga asnjë qeveri. Dështimin për t’u përballur me krimet e 
komunizmit Joseph Etkind e quan  situatë pas-katastro-
fike. Nëse nuk arrijmë drejtësi për të padrejtët, ta kupto-
jmë plotësisht natyrën e asaj që ndodhi dhe të vajtojmë 
për vuajtjet kolektive të kombit, ne hyjmë në periudhën e 
post-katastrofës, ku “e kaluara depërton qytetarinë, ndan 
shoqërinë dhe kufizon zgjedhjet politike”. Në të dy nivelet 
individuale dhe kolektive, heshtja, shtypja, shtrembërimi 
dhe mohimi, fragmentimi dhe polarizimi i njerëzve, shkëput 
lidhjen midis të kaluarës dhe së tashmes. Për gjeneratën 
që ka jetuar terrorin, ka varre masive; për gjeneratën e parë 
post-katastrofike, ka një traumë të trashëguar. Pas përm-
bysjes së diktaturës shumë refuzojnë të pranojnë se diktat-
ura e proletariatit ishte katastrofike. Refuzimi shfaqet si nos-

talgji enveriste, apologji për regjimin ( janë realizuar plot  gjëra 
të mira), pastrimi i krimeve shtetërore të komunizmit, lojtarë 
komunistë në pushtet sot, libra të historisë që nuk janë shkru-
ar. Plaga do të shërohet vetëm kur të merremi me natyrën 
kriminale të shtetit dhe arkitektit të tij, Enver Hoxhës, kur të 
kuptohen  mekanizmat e shtetit të  terrorit, komponentët 
ideologjikë të sistemit të vdekjes dhe formave të dhunës.

22. Natasha PËRPUNJA, veprimtare e të drejtave të nje-
riut: Tipologjia e kampeve dhe zonave të internimit. Merret 
në analizë qyteti i vogël minator i Selenicës në Vlorë i kthy-
er në vend internimi dhe izolimi për të  gjithë kundërshtarët 
e regjimit. Ashpërsimit të luftës së klasave, humbjeve të 
jetës së minatorëve në galeritë e minierës, iu shtua dhe 
frika kush kishte radhën të merrej i detyruar apo kush po 
sillej me Gazin 69, i frikshëm.  jo vetëm tek familjet direkt 
të goditura, por për gjithë qytetarët dhe më gjerë, për të 
gjithë lokalitetin me rrethinat, Lubonjë, Picar, etj

23. Alma Liço MIRAKAJ, Merita Sauku BRUCI: Internim-dë-
bimet familjare në zonën e Dumresë 1968-1991: dëshmi 
dhe refleksione.  Alma Liço Mirakaj vjen me dëshmi direkte 
mbi periudhën e saj të internim-dëbimit dhe mbi kohën, sh-

kakun, mënyrën se si u kryen, pasojat që tjetërsuan jetët 
e familiarëve të saj. Dëbimi nga qyteti i Tiranës, u krye në 
vitin 1968 tok me 15-20 familje te tjera që u vendosën në 
zonën Dumresë, në  fshatin më të largët, Dragot ku u tra-
jtuan si armiq të partisë dhe të popullit. Shkaku i dëbimit 
: aktiviteti i  gjyshit, Muamer Liço, që kishte studiuar për 
drejtësi në Universitetin e Harvardit, ishte avokat ne qyte-
tin e Korçës dhe si nacionalist, u përfshi në lëvizjen e Ballit 
Kombëtar. Persekutimi komunist viktimizoi katër breza në 
familjen e saj: gjyshi, i dënuar në vitin 1945 me pushkatim, 
dy prindërit e saj me tre fëmijët e tij për 23 vite në internim 
– dëbim; si dhe fëmijët e vetë Almës, që u lindën dhe kaluan 
vitet e para të fëmijërisë në fshatin e dënimit.

24. Prof.as. Dr. Fiona TODHRI, Dr. Eris DHAMO, pedagoge 
, UT: Identiteti dhe profili i grave të dënuara politike në 
periudhën komuniste (1946-1979). Studimi përshkruan në 
mënyrë të detajuar fakte rreth figurës dhe qëndresës së 
gruas intelektuale gjatë sistemit komunist, 1946-1979. 

Kusht i përzgjedhjes së figurave të marra në studim janë 
gratë e dënuara politike. Metodologjia e përdorur është 
ajo kërkimore historike. Për këtë studim janë përdorur të 
dhëna parësore të dokumenteve origjinalë të AIDSSH; janë 
rreth 821 faqe format A4 me të dhëna nga disa instituci-
one aktive të ish-sistemit komunist si ish-Gjykata e Lartë 
Ushtarake, ish-Sigurimi i Shtetit, Hetuesia. Autenticiteti i 
dhënave është i garantuar nga Institucioni përgjegjës dhe 
burimet e informacionit të të dhënave parësore. 

25. Prof. dr. Ana LALAJ, historiane: Montimi i (pu)shtetit 
të pasluftës si mjet dhune, 1944-1953. Kjo trajtesë merret 
me procesin e montimit tëpushtetit që në terminologjinë 
e kohës shpallej si diktaturë e shumicës mbi pakicën, por 
që në fakt ishte hapur diktaturë e pakicës mbi shumicën, e 
pjesës mbi të tërën. Procesi shihet në rrafsh politik, shpre-
hur në platformat politike të komunistëve në pushtet, ash-
tu edhe në rrafsh legjislativ, fushë e ndërvarur tërësisht 
nga platforma politike. Në më pak se dhjetë vjet, 1944-53, 
në shoqërinë shqiptare ndodhën thyerje të mëdha. Më tip-
ikja, kundërshtarët politikë vetëm për këtë shkak u thirrën  
‘kriminelë lufte’,  ‘sabotatorë të pushtetit’, ‘armiq të popul-
lit’ e më së shumti të gjitha bashkë. Kjo ndarje u kthye në 



epidemi masive, ku pjesë të tëra të popullsisë u gjendën 
të përjashtuara pa shkak jo vetëm nga pjesëmarrja nor-
male në jetën sociale, por humbën të drejtat civile dhe nga 
radhët e tyre u mbushën burgje dhe kampe internimi.

26. Selami ZALLI, AIDSSH : Shkodra në vitet e vendosjes së dik-
taturës, 1945-1953, nga këndvështrimi i Historikut të Sigurimit 
të Shtetit. Fillesat dhe momentet kryesore të këtij opozicioni, 
të shprehura nëpërmjet reagimit dhe rezistencës individuale 
dhe qytetare, lëvizjet e para të armatosura si kryengritja e 
Malësisë së Madhe (janar 1945), kryengritja e Postribës 
(shtator 1946), levizjet e studentëve të Gjimnazit të Shko-
drës dhe organizatat e ndryshme demokratike të krijuara 
e të kryesuara nga intelektualë të shquar. Përgatitja e ter-
renit për goditjen dhe nënshtrimin e Shkodrës, në mënyrë 
që ta nxirrnin atë nga roli progresist dhe misioni historik i 
saj, në rrafshin kombëtar dhe shtetformues.

27. Prof. Asoc. Afrim KRASNIQI: Trajtimi i së kaluarës në 
raport krahasues: Shqipëria dhe Europa Lindore. Trajtohen 
tiparet kryesore të qendrimit ndaj së kaluarës në Shqipëri, 
duke u përqendruar në kategoritë e punës së detyruar dhe 
të dhunës shtetërore, krahasuar me praktikat e vendeve 
të tjera ish komuniste si  Rumania, Polonia, Çekia dhe 
Estonia,vende që paraqesin identitete të mjaftueshme 
përfaqësuese të kornizës së plotë të ndarjes me të kalu-
arën. Punimi përmbledh analizën politike të procesit të 
qendrimit ndaj së kaluarës në këto vende, ecurinë juri-
dike dhe sjelljen shtetërore, si dhe bilancin e deritan-
ishëm të proceseve në rrafsh krahasues. .

28. Doc. dr. Agron TUFA: Topikë të trishtë letrarë e 
memuaristikë. Punimi rimerr çështjen e inxhinierëve të 
kënetës së Maliqit të trajtuar artistikisht në dy romane: 
Këneta i F. Gjatës, shkruar gjatë regjimit diktatorial sip-
as skemave të luftës së klasës që fallsifikoitë vërtetën 
historike (Romani, është botuar mbi tetë herë me ti-
razh llahtarisht të madh, i përfshirë në të gjitha tekstet 
shkollore-universitare, i botuar në kolanën “seria e ro-
manit të zgjedhur”, i detyrueshëm për lexim në shkollat 
tetëvjeçare, të mesme dhe universitare, i përfshirë në 
të gjitha antologjitë shkollore) dhe “Këneta e vdekjes” 
e Makensen Bungos shkruar pas 1990. Shkrimtari Mak-
ensen Bungo që punoi atje si i dënuar, përshkruan lla-
htarin, ujërat e turbullta të kënetës, që iknin duke marrë 
me vete kufoma dhe skelete njerëzish. Përballë kësaj të 
vërtete tragjike, romani “Këneta”, është vetëm këneta e 
partisë.

29. Ermal FRASHËRI: Rregullimi i punës në ndërtimin e social-
izmit: Një perspektivë juridike. Puna, ishtesubjekt i rregullimit 
ligjor nga Kushtetuta, tërësia e normave të kodifikuara mbi 
punën, disiplinimi i individit, përfshirë edhe masat represuese 
ndaj tij. Instrumentat në dispozicion të shtetit përfshinin jo 
vetëm mekanizmat dhe proceset penale, por edhe instru-
mentat administrativë, si dhe një seri normash sociale mbi 
tipin ideal të njeriut të ri dhe pritshmërive shoqërore lidhur me 
të. Ky vështrim në thelbin e çështjes është i nevojshëm për të 

nxjerrë në pah sistemizimin e fenomenit - punë, objektifikimin 
e individit, dhe disiplinimin e shoqërisë nëpërmjet punës. 

30. Dr. Etleva SMAÇI, lektore në Akademinë e Forcave të Ar-
matosura: Shfrytëzimi i krahut të punës në repartet e xhenios 
dhe Ndërmarrjet Ushtarake Bujqësore. Trajtimi diskriminues i 
ushtarëve që vinin nga familjet e deklasuara. Diskutimi anali-
zon shtrirjen e luftës së  klasave edhe në shërbimin e detyrue-
shëm ushtarak, mungesa e besimit tek fëmijët e “armiqve të 
klasës”, për t’i pajisur me armatimin ushtarak, paracaktimi i 
tyre për shërbim  të detyrueshëm në repartet e xhenios dhe 
pas viteve 70 –të me krijimin e Ndërmarrjeve Bujqësore Ush-
tarake edhe në to. Volumi i punës ndërtimore që kryhej në 
xhenjo ishte i barazvlefshëm me ato të veprave të mëdha dhe 
këta të rinj u përdorën si krah i lirë pune në ndërtimin e objek-
teve ushtarake të një vështirësie shumë të lartë. Repartet e  
xhenjos, që u përdorën për të ndëshkuar dhe izoluar të rinjtë 
që vinin nga familjet me një të kaluar të dyshimtë,  mund të 
konsideroheshin kampe pune, ku liritë dhe të drejtat pothu-

ajse nuk ekzistonin, mbijetesa në to ishte po aq e vështirë, sa 
edhe në kampet e punës të ngritura në zona të ndryshme in-
ternimi.

31. Greis HAXHIU- Gjimnazi “Sami Frasheri”, klasa XI; Arla 
HOXHA- Shkolla “E Kuqe”, klasa IX; Tea KASHAHU- Gjimnazi 
”Besnik Sykja”, klasa X; Enxhi KODRAGJINI- Shkolla “E Kuqe”, 
klasa IX;  Dea RROZHANI- Shkolla ”E Kuqe”, klasa IX.Tema: 
Redbug- aplikacioni që risjell komunizmin përmes dëshmive 
të atyre që e përjetuan. Programet e shkollës për periudhën e 
komunizmit lidhen më shumë me aspektet politike dhe  refor-
mat ekonomike. Elementi njerëzor dhe mënyra e të jetuarit 
gjatë kësaj kohe nuk zë ndonjë hapësirë të rëndësishme. Ne 
synojmë  të krijojmë  një aplikacion  që i krijon mundësi gjithku-
jt ta shohë komunizimin me sytë e atyre që e kanë jetuar vetë 
atë kohë. Emri i aplikacionit, “RedBug” është frymëzuar nga 
çimkat (bugs) që përdoreshin për përgjime, por ndryshe nga 
to, RedBug është një ftesë për të pranuar të kaluarën dhe për 
të mësuar prej saj. Ne synojmë të mbledhim kujtimet e mbe-
tura të të mbijetuarve që kanë vuajtur gjatë por nuk kanë 
mundur të shprehen. Duke mbledhur përjetimet, kjo plat-
formë interaktive shndërrohet gradualisht në një “Bankë 
kujtimesh” që pasurohet nga dëshmi pafund grupesh të 



ndryshme që e kanë jetuar këtë periudhë. Çdokush mund 
të shkruajë për kujtimet e tij dhe çdo njeri që ka interes 
mund t’i lexojë.

32. Łukasz Kamiński, University of Wrocław:  Communist 
deportations and forced labor - the Polish experience. His-
tory and remembrance. Deportimet komuniste dhe puna e 
detyruar- Eksperienca polake. Historia dhe Kujtesa.  Pun-
imi sjell të dhëna për shtypjen e ushtruar nga regjimi sov-
jetik ndaj polakëve, të cilësuar „kulakë”. Dëbimet masive 
dhe kampet e punës fillojnë në 1918, me 2,5 milionë të 
burgosur dhe  1,6 milionë të vdekur sipas të dhënave zyr-
tare; Gjatë Luftës II Botërore-  masakra e Katinit; Vijimi 
i dhunshëm i politikave të dëbimit pas Luftës, 1944- 45, 
kur 40 000 polakë u dërguan në gulag ose u internuan, 
50 000 u dërguan në kampet e punës në Bashkimin Sovje-
tik; në 1947 u krye operacioni Vistula, etj. Autori ve theksin 
te nevoja e njohjes së historisë, kujtesa e saj dhe edukimi 
me të vërtetën.

33. Dr. Dorian Koçi, drejtor, Muzeu Historik Kombëtar: 
Aparati stalinist i dhunës në burgjet dhe kampet e punës 
në Shqipëri, 1949-1953. Komunizmi dhe fashizmi si pjesë 
të ideologjive totalitare apo murtajave të shekullit, ush-
truan terror për të realizuar qëllimet e tyre të inxhinierive 
sociale. Komunizmi shqiptar ishte derivat i komunizmit sov-
jetik i pajisur me asistencë dhe ndihmë jugosllave. Tmerri i 
vërtetë i terrorit  është se ai sundon mbi një popullsi plotësisht 
të nënshtruar. Propaganda është një instrument dhe ndoshta 
më i rëndësishmi i totalitarizmit, për t’u lidhur me botën jo-
totalitare, kurse terrori është vetë thelbi i formës së tij të 
qeverisjes.

34. Marenglen Kasmi, Ermira Shtino: Robërit gjermanë të 
luftës dhe puna e detyruar gjatë viteve 1944-1952. Punimi 
sjell të dhëna nga historia e robërve gjermanë të Luftës 
II Botërore prej mëse 17 vitesh (shtator 1939- 1956),  kur u 
riatdhesuan edhe ushtarët e fundit gjermanë nga kampet 
sovjetike, trajtimi i tyre në Europë, ku në vitet 1941-1956, 
robërit gjermanë kryen rreth dy miliardë ditë pune të 
detyruar. Vetëm në Europën Lindore, Qendrore dhe Jug-
lindore, robërit gjermanë kryen rreth 1,4 miliardë ditë punë, 
më së shumti në Bashkimin Sovjetik. Edhe në Shqipëri u 

kapën robër gjermanë, të cilët u përqendruan në kape 
robërish, më saktë kampe pune të detyruar. Studiuesit 
vërejnë se ende nuk është bërë ndonjë studim shterues 
për robërit gjermanë të luftës dhe fatet e tyre; nuk ka 
një shifër të saktë të numrit të tyre,  mungojnë të dhënat 
për trajtimin e tyre, punët që ata kryen në Shqipëri gjatë 
viteve të burgimit si edhe për procedurat e riatdhesimit 
të tyre.

35. Msc. Ornela Arapi, AIDSSH: Tipare të komunikimit to-
talitar në Shqipëri. Mënyrat e komunikimit politik dhe të 
shpërndarjes së informacionit politik janë faktorë të rëndë-
sishëm për përkufizimin e një regjimi politik. Punimi trajton 
probleme si ndërhyrjen e strukturave shtetërore totalitare 
në proceset e komunikimit, politikat e komunikimit, mo-
tivet e tyre, dhe dallimin e regjimeve totalitare të karakter-
izuara nga kontrolli i rreptë mbi informimin nga qeverisjet 
demokratike që ngrihen mbi parimin e së drejtës legjitime 
të publikut për informacion.

36. Tobias Wunschik: Forced labour in the GDR, 1950-1990. 
Puna e detyruar në Republikën Demokratike Gjermane, 
1950-1990.  Punimi analizon situatën e krijuar në Gjerma-
ni pas Luftës II Botërore, kur pjesa lindore e saj u pushtua 
nga trupat fitimtare sovjetike dhe menjëherë aty u ngritën 
kampet special. Trupat sovjetike mbështetën ngjitjen 
në  pushtet të komunistëve dhe socialistëve me Partinë 
e Unitetit Socialist të Gjermanisë dhe krijuan Republikën 
Demokratike Gjermane. Autori e përdor termin “punë e 
detyruar”  në kontekstin e sistemit penal në RDGJ duke i 
dalluar këto kampe nga ato të ngritura para vitit 1945 nga 
nazistët.

37. Dr. Ardiana Topi: Tipologjia e dokumenteve të kri-
juara nga Ish-Sigurimi i Shtetit, 1944-1991.  Bazuar në 
Arkivin e AIDSSH, nëpërmjet dokumenteve arkivore 
të krijuar nga vetë sigurimi i shtetit punimi  prezanton 
një strukturë të plotë  të sistemit të survejimit dhe të 
përndjekjes të ndërtuar nga organet e ish-sigurimit të 
shtetit;  krijimin e mekanizmave që synonin kontrollin 
absolut,  nënshtrimin dhe  garantonin që pakënaqësia 
e qytetarëve të mos kishte asnjë mundësi të kthehej në 
një opozitë të organizuar.



Arritjet
•	 Konferenca ndërkombëtare shkencore çeli udhën për një 

diskutim të strukturuar akademik për çështjet e kujtesës 

historike, krimit komunist të hapur e të fshehtë, shkeljet 

e çdo lirie e të drejte njerëzore, instrumentet e përdorur, 

manipulimin e publikut, përndjekjen e “armiqve” brez 

pas brezi, ndarjen e shoqërisë në dy palë kundërshtare 

për vdekje sipas logjikës së luftës së të kundërtave: pro 

regjimit - popull, kundër regjimit - armik i popullit, etj. 

•	 Për herë të parë në Shqipëri u vu në fokus të kërkimit 

shkencor sistemi i internim-dëbimeve dhe puna e 

detyruar, parë në këndvështrimin historik dhe juridik. 

Në konferencë u paraqit studimi kornizë mbi sistemin e 

burgjeve, internimit dhe punës së detyruar gjatë regjimit 

komunist në Shqipëri, me fokus ngritjen e një muzeu 

kujtese.

•	 U krijuan rrjetet e para të kërkuesve shkencorë, të 

interesuar për bashkëpunim në këtë fushë brenda dhe 

jashtë vendit. Në konferencë kontribuan studiues vendas 

dhe të huaj të fushave: histori, filozofi, psikologji, drejtësi, 

duke siguruar shumëllojshmëri këndvështrimesh.

•	 Studiuesit patën kohën e duhur të shfrytëzojnë inventarët, 

dosjet, statistikat dhe materialet e ndryshme arkivore të 

vëna në dispozicion nga AIDSSH apo të tjerë arkiva.  

Puna në të ardhmen
Puna kërkimore në të ardhmen mund të përfshijë drejtimet 

e mëposhtme:

•	 Tërheqja e studiuesve për të studiuar dosjet e ish-

Sigurimit të Shtetit dhe për të nxjerrë në dritë të vërtetat 

e pathëna të dhunës së strukturuar të regjimit komunist.

•	 Studimi në vijueshmëri dhe në mënyrë sa më të plotë i 

literaturës historiografike dhe memorialistike shqiptare 

dhe literaturës së huaj mbi punën e detyruar gjatë 

regjimit komunist në Shqipëri dhe regjimeve komuniste 

në botë. Kjo do të mundësojë një panoramë të qartë 

krahasuese midis këtij fenomeni në Shqipëri me atë në 

vendet e tjera komuniste. Shfrytëzimi i plotë i të gjitha 

fondeve arkivore brenda dhe jashtë vendit lidhur me 

punën e detyruar mbetet prioritet. 

•	 Studimi i plotë dhe i detajuar i legjislacionit të periudhës 

komuniste që ka trajtuar drejtpërsëdrejti ose në mënyrë 

të tërthortë punën e detyruar dhe aspekte të veçanta 

të saj. Shqyrtimi i funksionimit të kampeve të punës 

ose internimeve, dosjeve individuale, dhe udhëzimet 

e organeve të diktaturës janë drejtime potenciale të 

kërkimeve të mëvonshme në këtë fushë, të kombinuara 

me legjislacionin penal dhe administrativ.

•	 Hartimi i një studimi të plotë mbi historinë e punës 

së detyruar në Shqipëri dhe mbi historinë e plotë të 

Kampit të Tepelenës. Synimi parësor i këtij kërkimi 

është që të shërbejë si bazë dokumentare dhe narrative 

për konceptimin dhe ndërtimin e muzeut të Kampit të 

Tepelenës, si tipologji e punës së detyruar në Shqipëri.

•	 Zhvillimi i disa konferencave shkencore kombëtare dhe 

ndërkombëtare mbi problemet dhe historinë e punës së 

detyruar gjatë procesit të ndërtimit të muzeut dhe pas 

përfundimit të tij.


